
KUSH ËSHTË PERËNDIA?
(1)

Njohuria që njerëzit kanë për Perëndinë për-
cakton pikëpamjen që ata kanë për botën dhe
mënyrën se si ata sillen kundrejt njerëzve të tjerë.
Njerëzit që nuk besojnë në Perëndi e kanë të vështirë
të kuptojnë plotësisht vlerën e jetës njerëzore dhe
rëndësinë e marrëdhënieve që njerëzit ndërtojnë
midis tyre. Madje edhe besimtarët vetë mund të
mos jenë në gjendje t’u përgjigjen qartë pyetjeve se
kush është Perëndia dhe se çfarë përfaqëson Ai. Ky
rrezik i mosnjohjes së Perëndisë është vërtetuar nga
historia. Jo shumë kohë më parë (dhe në disa vende
edhe në ditët tona) paganët adhuronin si Perëndi
qiellin, diellin, hënën, detin, furtunën apo dukuri të
tjera natyrore. Njerëz të tjerë mendonin se Perëndia
jetonte brenda një ariu, dreri, krokodili apo brenda
ndonjë kafshe tjetër të egër. Madje edhe në kohët e
sotme disa njerëz që besojnë në Perëndi nuk e
kuptojnë drejt dashurinë e Tij të madhe dhe
ndëshkimin e Tij të tmerrshëm. Disa njerëz dëshi-
rojnë të mendojnë vetëm për dashurinë e Tij të
madhe dhe nuk duan të pranojnë se Perëndia i
vërtetë është një Zot i drejtë që do të ndëshkojë
mëkatin dhe të keqen. Është e rëndësishme që të
studjojmë natyrën e Perëndisë ashtu si na jepet
përmes Biblës së frymëzuar.

Fjala «natyrë» nënkupton karakterin thelbësor,
cilësitë natyrore dhe personalitetin e një qenieje.
Pra, kur flasim për natyrën e Perëndisë ne nën-
kuptojmë ato cilësi që përbëjnë natyrën e Tij. Në
këtë diskutim të natyrës së Perëndisë, ne do të

shikojmë cilësitë e Perëndisë të dhëna në Bibël.
Bibla flet shumë për Perëndinë. Një lexues i

kujdesshëm do të gjejë me mijra rreshta që flasin
për Perëndinë, që nga faqja e parë e Biblës deri te
faqja e fundit. Shikoni te Psalmeve 104 dhe lexoni
përshkrimin që shkrimtari i frymëzuar i bën natyrës
së Perëndisë. Te Psalmeve 104 madhështia dhe
fuqia e Perëndisë shpjegohen nga faktet se Ai
kujdeset për të gjithë njerëzit e krijuar prej Tij, nga
mënyra se si Ai krijoi tokën dhe nga lavdia që vjen
nga veprat e Tij. Shkrimtari thotë:

Sa të shumta janë veprat e tua, o Zot!
Ti i ke bërë të gjitha me dituri;
toka është plot me pasuritë e tua.

Lavdia e Zotit të rrojë përjetë;
Le të gëzohet Zoti me veprat e Tij (vargjet 24, 31).

Të njëjtat përshkrime për natyrën e Perëndisë
gjenden kudo në Bibël, ato tregojnë se Perëndia
është i madh, i mirë dhe i drejtë.

Ndoshta një pjesë që nuk është shumë e gjatë, e
në të njëjtën kohë përmban informacion të bollshëm
për natyrën e Perëndisë gjendet te Veprat 17:16–34.
Në këtë pjesë lexojmë për vizitën e apostullit Pal në
Athinë (kryeqyteti pagan i Greqisë) për të filluar
kishën e Krishtit. Ndërkaq që ecte përmes rrugëve
të zhurmshme të Athinës, Pali vërejti klimën e
gjallë fetare. Thuhet se njerëzit ishin kaq të dedikuar
në adhurimin e idhujve1, sa ishte më e lehtë të gjeje
një idhull në qytet se sa një njeri! Monumentet apo

statujat e zotave paganë të gdhendur në dru apo
mermer ishin gjithandej në qytet. Bukuria e artit që
admirohet kaq shumë sot u përçmua në atë kohë nga
Pali. Për Palin ato figurina përfaqësonin një
qytetërim të pazhvilluar e të shthurur që kishte
nevojë të njihte Perëndinë e madh në qiell! Pali e
kaloi kohën në qytet duke u përpjekur të ngjallte
interesin e qytetarëve paganë për të njohur Perëndinë
e vërtetë dhe të gjallë. Përpjekjet e tij dhanë rezultat
dhe ai u ftua të fliste përpara filozofëve dhe mësuesve
të rëndësishëm të qytetit të madh. Mësimi i
mëposhtëm bazohet në predikimin që Pali bëri për
natyrën e Perëndisë.

Në këtë predikim të mrekullueshëm në Kodrën
Mars, Pali u foli dëgjuesve të tij për ekzistencën e
Perëndisë së madhërishëm të qiellit. Ai tha se
megjithëse ata ishin shumë fetarë, ata adhuronin
zotat e panjohur (Veprat 17:23). Ai donte t’u
shpjegonte atyre të vërtetën, që ata të mos adhuronin
më zotat e panjohur. Cilat ishin disa nga cilësitë e
Perëndisë që Pali u tregoi këtyre njerëzve?

UDHËHEQËSI I VETËM
Pali tha se Perëndia është Udhëheqësi i vetëm

i gjithësisë:

Perëndia që bëri botën dhe të gjitha gjërat që janë në
të, duke qenë Zot i qiellit dhe i tokës, nuk banon në
tempuj të bërë nga duart e njeriut;...dhe ai ka bërë
nga një gjak i vetëm të gjitha racat e njerëzve, që të
banojnë në mbarë faqen e dheut dhe caktoi kohërat
me radhë dhe caqet e banimit të tyre (Veprat 17:24,
26).

Pali e dinte se Perëndia ishte Udhëheqësi i qiellit
dhe i tokës. Ai është Udhëheqësi hyjnor i gjithçkaje.
Është e drejta e Perëndisë të udhëheqë njerëzit,
sepse Ai është Udhëheqësi i gjithësisë! Njerëzit
mund të kundërshtojnë dhe të thonë se ata nuk
pranojnë ta adhurojnë Perëndinë. Ndoshta zgjedhin
të mos i binden Atij, por pavarësisht se sa shumë
kundërshtojnë ata, Perëndia prapë është Udhëheqësi
i tyre! Vullneti i Perëndisë do të realizohet pa-
varësisht nga dëshirat e njerëzve. Lidhur me këtë
Pali shprehet: «Sepse është shkruar, “Rroj unë,
thotë Perëndia, se çdo gjë do të ulet para meje dhe
çdo gjuhë do ta lavdërojë Perëndinë”» (Romakëve
14:11). Disa sot mund të thonë se e mohojnë
Perëndinë dhe nuk pranojnë të jetojnë sipas vullnetit
të Tij, por ata që e lexojnë Biblën me ndershmëri do
të thonë:

Zoti mbretëron, popujt le të dridhen;...
(Psalmeve 99:1).

Ai është Zoti, Perëndia ynë;
Gjykimet e tij janë mbi gjithë tokën

(Psalmeve 105:7).

Meqenëse Zoti është gjykatësi ynë,
Zoti është ligjvënësi ynë,
Zoti është mbreti ynë;...

(Isaia 33:22).

Pali e kuptoi se njerëzit do të gjejnë gëzimin dhe
lumturinë e vërtetë vetëm pasi të kenë pranuar ligjin
e Perëndisë si udhëzuesin e tyre të vetëm. Kështu,
ai u përpoq t’u shpjegonte atyre këtë të vërtetë të
madhe, duke shpresuar se ata do t’i bindeshin
vullnetit të të Plotfuqishmit dhe do t’i shërbenin
vetëm Atij.

I PLOTFUQISHMI
Pali në predikimin e tij tha se Perëndia është i

plotfuqishëm. Kjo shikohet te Veprat 17:24, 28:

Perëndia që bëri botën dhe të gjitha gjërat që janë në
të, duke qenë Zot i qiellit dhe i tokës, nuk banon në
tempuj të bërë nga duart e njeriut;...sepse në të ne
jetojmë, lëvizim dhe jemi, sikurse kanë thënë edhe
disa nga poetët tuaj: «Sepse jemi edhe ne pasardhës
të Tij.»

Pali e dinte se Perëndia i qiellit është jashtëzakonisht
i fuqishëm. Ai është i plotfuqishëm. Kjo fuqi duket
në aftësitë e Tij krijuese, sepse kush mund të krijonte
tokën dhe gjithçka në të përveç Perëndisë? Fuqia e
Perëndisë vërehet në faktin se jeta e çdo njeriu është
në duart e Tij: «Sepse në Të ne jetojmë, lëvizim dhe
jemi.» Zotat paganë ishin të pajetë dhe të pa-
fuqishëm, por në të kundërt Pali po fliste për
Perëndinë që «sipas fuqisë që vepron në ne, mund
të bëjë jashtë mase më tepër nga sa kërkojmë ose
mendojmë» (Efesianëve 3:20). Kjo fuqi e pakufizuar
përmendet në lutjen e Krishtit: «Abba, At, çdo gjë
për ty është e mundur» (Marku 14:36). Pali donte
t’u bënte të njohur dëgjuesve të tij fuqinë e Perëndisë.
Ai donte që ata të kuptonin se kjo fuqi e madhe do
t’u jepej atyre pasi t’i bindeshin Perëndisë!

I PAVARURI
Pali tha se Perëndia është i pavarur. Kjo do të

thotë se ekzistenca e Tij nuk kushtëzohet nga asnjë
faktor tjetër (Veprat 17:25). Fjala e përdorur në
vargun 25 është «shërbehet». Kuptimi i zakonshëm
i kësaj fjale është të kujdesesh për dikë apo të

plotësosh nevojat apo dëshirat e dikujt. Në atë kohë,
dëgjuesit e Palit kujdeseshin shumë për zotat e tyre.
Profeti i Testamentit të Vjetër, Jeremia, pa se si ata
që nderonin idhujt përpiqeshin të plotësonin çdo
nevojë të zotave të tyre. Jeremia tha, ndërsa shikonte
adhurimin, kohën dhe përpjekjet që ata u dedikonin
zotave pagan: «Idhujt qëndrojnë drejt si një palmë
dhe nuk mund të flasin, duhet t’i mbartësh, sepse
nuk mund të ecin. Mos kini frikë prej tyre,...Por
Zoti është Perëndia i vërtetë, ai është Perëndia i
gjallë dhe mbreti i përjetshëm. Para zemërimit të tij
toka dridhet dhe kombet nuk mund të qëndrojnë
përpara indinjatës së tij» (Jeremia 10:5, 10). Lexo
kapitullin 10:1–13 për të kuptuar gjithë mesazhin e
Jeremias. Pali tha se Perëndia që ai adhuronte nuk

ka nevojë të shërbehet nga njerëzit. Ai është i
pavarur! Perëndia dëshiron që ne t’i shërbejmë Atij,
jo sepse Ai ka nevojë për shërbimin tonë, por sepse
ne kemi nevojë për t’i shprehur Atij dashurinë dhe
dedikimin tonë me anë të kësaj shërbese. Perëndia
dëshiron që shërbesa jonë ndaj Tij të jetë një shprehje
mirënjohjeje, besimi dhe respekti për Të (Gjoni
14:15). Ideja se Perëndia është i varur nga njerëzit
nuk vjen nga Bibla. Perëndia deklaron: «Po të kisha
uri, nuk do ta thoja, sepse bota dhe sa ajo përmban
janë të miat» (Psalmeve 50:12). Dëshiroj që ne të
mos mendojmë asnjëherë se Perëndia na detyrohet
për ndonjë gjë nga punët që kemi bërë në emër të
Tij. Kjo ide i duket qesharake Perëndisë, Krijuesit
tonë (shiko Luka 17:10).

TRE, POR NË TË NJËJTËN KOHË NJË
Pali predikoi për ekzistencën e Perëndisë në tre

persona të ndryshëm, por që në thelb janë një e të

pandarë. Pali përmendi fjalën «Perëndi» te Veprat
17:29. Bibla thotë se Perëndia përbëhet nga tre
anëtarë: Perëndia Ati, Krishti Biri dhe Fryma e

Shenjtë. Koncepti i Perëndisë nënkuptohet në
Testamentin e Vjetër nga përdorimi i përemrave
vetorë njëjës dhe shumës në të njëjtin varg. (Shiko
Isaian 6:8 ku Perëndia i referohet vetvetes me
«Unë» e më pas me «Ne».) Koncepti i Perëndisë
nuk jepet i qartë në Testamentin e Vjetër, për arsyen
se ky shpjegim ishte pjesë e planit të madh të
shpëtimit që do të bëhej i ditur në Testamentin e Ri
(1 Pjetër 1:10–12). Në Testamentin e Ri, koncepti i
Perëndisë përmendet shpesh (shiko Kolosianëve
2:9). Të tre anëtarët e Perëndisë përmenden së
bashku në shumë vargje të Testamentit të Ri (Mateu

28:19; Luka 1:35; Romakëve 1:3–4, 15:30; 1 Kori-
ntasve 12:4–6, etj.).

Koncepti i trinitisë së Perëndisë është ndoshta
koncepti më i vështirë për t’u kuptuar në të gjithë
Biblën. Ne si njerëz nuk mund ta kuptojnë këtë
koncept tërësisht për arsye të aftësisë së kufizuar që
ne kemi për të kuptuar gjërat shpirtërore. Sidoqoftë,
Perëndia na ka dhënë disa shpjegime që do të na
ndihmojnë për të kuptuar më mirë këtë doktrinë të
rëndësishme.

E para, Bibla na tregon se të tre anëtarët e
Perëndisë kanë të njëjtat cilësi si ato të Perëndisë.
Në Bibël thuhet se Biri (Jezusi) dhe Fryma e Shenjtë
janë të përjetshëm (Isaia 9:6; Hebrenjve 9:14),
gjenden kudo gjithmonë (Mateu 28:20; Psalmeve
139:7), çdo gjë është e njohur prej tyre (Filipianëve
3:21; Romakëve 15:19). Gjithashtu, në Bibël na
jepen edhe emrat e të tre anëtarëve: «Perëndia» Ati
(Gjoni 8:54), Biri (Gjoni 1:1) dhe Fryma (Veprat
5:3–4).

E dyta, edhe pse të tre anëtarët janë persona të
dallueshëm nga njëri tjetri, Bibla i paraqet ata disa
herë si të jenë të njëjtë. Biri dhe Ati jepen në Bibël
si të njëjtë (Gjoni 1:1–4, 17:21). Ati dhe Fryma
përshkruhen si të njëjtë (Veprat 5:3–4). Fryma dhe
Biri përshkruhen si të njëjtë (Romakëve 8:9). Është
e lehtë të çoroditesh nga ky pëshkrim i Perëndisë
dhe i tre anëtarëve të Saj. Si rezultat shumë njerëz
që e studiojnë Biblën mendojnë se Perëndia është
një person i vetëm dhe jo i përbërë nga tre. Kjo
paqartësi zgjidhet nga të kuptuarit se edhe pse
Perëndia ka tre anëtarë, ata mendojnë dhe veprojnë
si një i vetëm.

E treta, Bibla na mëson se edhe pse midis
anëtarëve ka një renditje, ata prapë janë të njëjtë
(Filipianëve 2:5–10). Disa e mendojnë Birin dhe
Frymën si një shkallë më poshtë se Ati, por kjo nuk
është e vërtetë! Gjithë anëtarët e Perëndisë kanë
natyrë të njëjtë! Sidoqoftë, ka një renditje të punëve.
Në këtë renditje të punëve Ati dërgoi Birin dhe Biri
dërgoi Frymën (Gjoni 15:26; Galatasve 4:4). Prapë,
ata janë të barabartë!

E katërta, Bibla na mëson se Perëndia është
«një, por në persona të ndryshëm». Kjo në mënyrë
të qartë e shpjegon se si të tre anëtarët përmenden si
«Një» i vetëm. Shiko në Bibël konceptin e një
Perëndie, por që është në forma të ndryshme.
Zanafilla 2:24 thotë se burri dhe gruaja janë «një»,
por prapë ata janë dy individë të veçantë. Bibla në

shumë vargje e përdor fjalën «një» jo për të dhënë
kuptimin e një elementi (apo anëtari) të vetëm.
(Veprat 4:32 thotë: «Dhe numri i madh i atyre që
besuan ishte me një zemër të vetme dhe me një
shpirt të vetëm» Te 1 Korintasve 3:8 lexojmë: «Por
ai që mbjell dhe ai që ujit janë një...») Në qoftë se
kjo është e vërtetë, atëherë pse është kaq e vështirë
të pranohet Perëndia si Një, por në forma të
ndryshme? Të thuash se Perëndia nuk ekziston
është njësoj sikur të mbyllësh sytë përpara të
vërtetave të Biblës. Pali donte që dëgjuesit e tij ta
mësonin të vërtetën.

KONKLUZIONI
Pali u përpoq t’u shpjegonte njerëzve në Athinë

ekzistencën e Perëndisë në mënyrë sa më të
kuptueshme. Predikimi i tij në Kodrën Mars është
një diskutim i mrekullueshëm për natyrën e Perë-
ndisë së Plotfuqishëm të qiellit. Në këtë predikim të
Palit ne pamë disa cilësi të Perëndisë. E para, Pali
donte që njerëzit në Athinë të kuptonin se Perëndia
i qiellit është i gjithëpushtetshëm dhe është i
ndryshëm nga zotat paganë (idhujt) të cilët janë të
pajetë e të pafuqishëm. Perëndia i qiellit mund të
bëjë çdo gjë sipas vullnetit të Tij. E dyta, Pali
predikoi pavarësinë e Perëndisë. Është gabim që
njeriu të mendojë se Perëndia «i detyrohet» atij

ndonjë gjë, por, në të kundërt, njeriu i detyrohet
Perëndisë në çdo gjë. E treta, Pali shpjegoi ekzi-
stencën e Perëndisë pra, të tre anëtarëve që janë
të ndarë, por që në të njëjtën kohë veprojnë si
Një. Ky është një mësim i vështirë për t’u kuptuar,
por Bibla na jep shpjegime të mjaftueshme, që ne ta
besojmë atë.

Lexuesi i ndershëm, pasi të ketë analizuar
natyrën e Perëndisë në këtë mësim, do të pyesë
veten: «Cila është marrëdhënia ime e tanishme me
Perëndinë e madh të qiellit?» Perëndia dëshiron që
të gjithë njerëzit t’i shërbejnë Atij, ashtu siç kemi
lexuar te Veprat 17:25. Perëndia thotë: «Nëse më
doni, zbatoni urdhërimet e mia» (Gjoni 14:15). Ne
vërejmë se këto urdhëresa janë dhënë qartësisht në
Bibël në mënyrë që asnjë të mos i keqinterpretojë.
Perëndia i kërkon çdo njeriu që të pendohet për
mëkatet e tij (Luka 13:3), që të pranojë Krishtin si
shpëtimtarin e tij (Mateu 10:32) dhe të pagëzohet
duke u zhytur në ujë për faljen e mëkateve të tij
(Veprat 22:16). A po e zbatoni ju vullnetin e
Perëndisë?

SHËNIME
1 Idhull quhet zakonisht një objekt i krijuar nga dora e

njeriut (zakonisht një skulpturë, pikturë apo ikonë) i cili trajtohet
si të ishte perëndi; njerëzit i luten një objekti të tillë apo e
nderojnë atë.


